
Azərbaycanın davamlı və 
intensiv inkişafı göstəricisinin 
əsas amillərindən biri olan ölkə 
əhalisinin ərzaq təhlükəsizliyinin 
möhkəmləndirilməsi istiqamətində 
Prezident İlham Əliyevin rəhbərliyi 
ilə son dərəcə mühüm işlər görül-
müşdür. Ərzaq təhlükəsizliyinin 
təmin edilməsi qlobal xarakter da-
şıyır. Ərzaq təhlükəsizliyi ölkənin 
iqtisadi təhlükəsizliyinin tərkib 
hissəsi olub, dövlətin strateji ma-
raqlarının qorunmasında mühüm 
əhəmiyyət kəsb edir. Prezidentin 
2008-ci il mayın 1-də imzaladığı 
“Azərbaycan Respublikasında 
əhalinin ərzaq məhsulları ilə eti-

barlı təminatına dair Dövlət Proq-
ramının hazırlanması haqqında” 
sərəncamı ərzaq təhlükəsizliyinin 
təminatı məsələsində yeni bir 
mərhələnin başlanmasına start 
verdi. Eyni zamanda, dövlət 
başçısının 2008-ci ilin avqust 
sərəncamı ilə təsdiqlənmiş 
“2008–2015-ci illərdə Azərbaycan 
Respublikasında əhalinin ərzaq 
məhsulları ilə etibarlı təminatına 
dair Dövlət Proqramı” isə ərzaq 
təhlükəsizliyi sahəsində ən əsas 
və aparıcı addımlardan biri oldu.

Məlum olduğu kimi, kənd 
təsərrüfatı məhsullarının istehsa-
lına və emalına dair Strateji Yol 
Xəritəsi hazırlanmışdır. Strateji 
Yol Xəritəsində ölkənin kənd 
təsərrüfatı sahəsinin inkişafı ilə 
bağlı 2020-ci ilədək strateji baxış, 
2025-ci ilədək olan dövr üçün 
uzunmüddətli baxış və 2025-ci 
ildən sonrakı dövr üçün hədəf 
baxış əks olunub. Bu da kənd 
təsərrüfatı sahəsində həm orta, 
həm də uzunmüddətli dövr üzrə 
strateji inkişaf hədəflərinə çatmaq 
üçün dövlətin ardıcıl mərhələlərlə 
icra ediləcək aydın yol xəritəsinə 
malik olmasını ifadə edir.

Prezident İlham Əliyev kənd 
təsərrüfatının inkişafına hərtərəfli 
dövlət dəstəyinin təmin ediləcəyini 
bildirmişdir: “Son illər ərzində 

biz kənd təsərrüfatının  inkişafı, 
xüsusilə, ərzaq təhlükəsizliyi 
məsələləri ilə bağlı çox böyük 
nailiyyətlərə imza atmışıq. Bizim 
son illər ərzində əsas vəzifəmiz 
ərzaq təhlükəsizliyi məsələləri 
idi. Çünki sovet vaxtında 
Azərbaycanda pambıq, üzüm, 
meyvə-tərəvəz istehsal olunur-
du, ancaq əsas ərzaq məhsulları 
başqa respublikalardan gəlirdi. 
Ona görə biz, ilk növbədə, daxili 
tələbatı yerli məhsullarla təmin 
etmək üçün işləyirdik, çalışırdıq, 
investisiyalar qoyulurdu. Hesab 
edirəm ki, ərzaq təhlükəsizliyi 
məsələlərinin həllində çox ciddi 

uğurlara nail olmuşuq. Bu gün biz 
ərzaq təhlükəsizliyini şərtləndirən 
əsas sahələr üzrə ya özümü-
zü tam təmin edirik, ya da bu 
hədəfə çox yaxınıq. Ət istehsalı, 
təxminən, 100 faizə yaxındır, 
Azərbaycan özünü təmin edir. 
Süd istehsalı təqribən 80-85 
faizdir. Toyuq əti istehsalı yaxın 
bir-iki ilə 100 faizə çatacaq və 
böyük ixrac potensialı yaradıla-
caq. Yumurta istehsalı – biz indi 
nəinki özümüzü təmin edirik, həm 

də ixrac edirik. Yəni, bu sahələr 
prioritet idi”.

Bu gün Azərbaycanda iqti-
sadiyyatın qeyri-neft sektorunda 
böyük çəkiyə malik olan kənd 
təsərrüfatı sürətlə inkişaf edir. 
Ölkənin artan inkişaf göstəriciləri 
arasında kənd təsərrüfatının önə 
çıxması isə təsadüfi deyil. Son 
illər ərzində dövlət əhalinin ərzağa 
olan daxili tələbatını əsasən öz 
potensialı və imkanları hesabına 
ödəyə bilməsi üçün regionlarda 
infrastruktur sahələrinin yaradıl-
ması və kənd təsərrüfatının inkişaf 
etdirilməsi istiqamətində mühüm 
islahatlar aparır. Kənd təsərrüfatı 

sahəsində ərzaq təhlükəsizliyinin 
təmin olunması üçün bitkiçilik 
və heyvandarlıq sahələri inkişaf 
etdirilib, ərzaq məhsulları ilə özü-
nü təminetmə səviyyəsi daha da 
yaxşılaşdırılıb.

Möhkəm təməl üzərində 
qurulmuş respublikamızın kənd 
təsərrüfatı ölkə Prezidenti cənab 
İlham Əliyevin diqqət və qayğısı 
ilə əhatə olunaraq əhalinin ərzaq 
təhlükəsizliyinin daxili istehsal 
hesabına ödənilməsi istiqamətində 

inkişaf edir. Hazırda dövlətimizin 
diqqət mərkəzində saxladığı 
ən mühüm problemlərdən biri 
milli ərzaq təhlükəsizliyinin təmin 
edilməsidir. Etibarlı ərzaq təminatı 
hər bir ölkənin iqtisadi sabitliyinin 
və sosial dayanıqlılığının başlıca 
şərtidir.

Dünyada əhali sayının sürətlə 
artdığı, təbii ehtiyatların tükəndiyi 
bir şəraitdə ərzaq təhlükəsizliyi 
məsələsi daha kəskin şəkildə 
özünü büruzə verməkdədir. 
Ərzaq təhlükəsizliyi problemi-
nin kəskin xarakter almasın-
dan sonra bu məsələ istənilən 
dövlət, o cümlədən Azərbaycan 

üçün milli təhlükəsizliyin ən 
 mühüm tərkib hissələrindən 
birinə çevrilib. Bu problemin həlli, 
ilk növbədə, yoxsulluğun azal-
dılması, ərzaq təminatının və 
ərzaq məhsullarından istifadənin 
səmərəsinin artırılması ilə bağlıdır. 
Hazırda ölkəmizdə makroiqtisadi 
sabitliyin qorunub saxlanması, 
enerji və ekoloji təhlükəsizliyin 
təmin olunması, iqtisadiyyatın di-
versifikasiyası, kənd təsərrüfatının 
inkişafı strategiyası uğurla həyata 
keçirilməkdədir.

Azərbaycan Respublikasının 
Prezidenti cənab İlham Əliyevin 
2008-ci il 9 oktyabr tarixli fərmanı 
ilə hər il noyabrın 1-i ölkəmizdə 
Kənd Təsərrüfatı İşçiləri Günü 
kimi qeyd olunur. Kənd təsərrüfatı 
işçilərinin peşə bayramının təsis 
edilməsi və 2015-ci ilin ölkədə 
“Kənd təsərrüfatı ili” elan olunması 
barədə imzaladığı sərəncamlar 
Prezident İlham Əliyevin aqrar 
sahədə çalışanlara diqqət və 
qayğısının bariz nümunəsidir. 
Son illərdə kənd təsərrüfatının 
inkişafına dövlət dəstəyinin 
gücləndirilməsi ilə bu sahənin 
keyfiyyətcə yeni mərhələyə 
keçilməsinin təməli qoyulub. 
Əhalinin ərzaq təhlükəsizliyinin 
təmin edilməsi, aqrar sahədə ixrac 
potensialının artırılması məqsədilə 

müasir aqroparklar və iri fermer 
təsərrüfatları təşkil edilib. Region-
ların sosial-iqtisadi inkişafına dair 
dövlət proqramları çərçivəsində 
bölgələrdə müasir infrastruktur 
qurulub, kəndlərarası avtomobil 
yollarının şəbəkəsi genişləndirilib.

Əhalinin kənd təsərrüfatı 
məhsullarına olan tələbatının yerli 
istehsal hesabına ödənilməsinin 
stimullaşdırılması, ixrac poten-
sialının artırılması məqsədilə 
müasir aqroparkların və iri 
fermer təsərrüfatlarının, xüsusilə, 
kooperativlərin yaradılması mü-
hüm önəm daşıyır. Azərbaycan 
Prezidenti cənab İlham Əliyev 

“Azərbaycan Respublikasında 
kənd təsərrüfatı kooperasiyasının 
inkişafına dair 2017–2022-ci illər 
üçün Dövlət Proqramı”nın təsdiq 
edilməsi haqqında sərəncam 
imzalaması da bunun bariz 
ifadəsidir.

Azərbaycanda kənd 
təsərrüfatının inkişaf etdirilməsinə 
dövlət tərəfindən göstərilən 
diqqət və qayğı ildən-ilə artır. 
Şübhəsiz ki, əldə olunan uğur-
ların əsasında ardıcıl və dü-
şünülmüş siyasət, cəsarətli və 
fədakar fəaliyyət dayanır. Uğurlu 
sosial-iqtisadi siyasətin nəticəsi 
olaraq son illərdə ölkəmizdə 
kənd təsərrüfatının inkişafının 
sürətləndirilməsi istiqamətində də 
genişmiqyaslı işlər həyata keçirilir 
və reallaşmaqda olan layihələr 
onu deməyə əsas verir ki, yaxın 
gələcəkdə ölkəmiz həm də bu 
sahədə regionun əsas ixracatçı 
ölkəsinə çevriləcək.

Ermənistan silahlı qüvvələri 
üzərində böyük zəfərlə bitən 
44 günlük Vətən müharibəsi 
nəticəsində işğaldan azad edilən 
torpaqlarımızda hazırda kənd 
təsərrüfatının təşkilinin və inkişafı-
nın planlaşdırılmasına başlanılıb. 
Sözsüz ki, torpaqlarımızın azad 
edilməsi kənd təsərrüfatının inki-
şafına da müsbət təsir göstərəcək. 

Ölkənin əkin dövriyyəsi artacaq, 
strateji əhəmiyyətli su anbarlarının 
yerləşdiyi ərazilərin işğaldan azad 
edilməsi nəticəsində yüz minlərlə 
hektar sahənin suvarılması təmin 
ediləcək. Azad edilmiş torpaqlarda 
üzümçülük, taxılçılıq, pambıq-
çılıq və heyvandarlığın inkişafı 
üçün çox böyük potensial vardır. 
Bu potensialdan düzgün istifadə 
etmək, eyni zamanda, aqrar emal 
sənayesini genişləndirməklə kənd 
təsərrüfatının davamlı inkişafı 
təmin olunacaq.

Dövlət başçısı cənab İlham 
Əliyev çıxışlarında bildirmişdir ki, 
işğaldan azad edilən ərazilərdə 

bərpa planları kifayət qədər 
genişdir. Bu ərazilərin potensi-
alı çox yüksəkdir. Baxmayaraq 
ki, işğalçılar 30 il ərzində bu 
ərazilərdə hər şeyi məhv ediblər, 
amma bu torpaqların hər qarışı 
bizim sərvətimizdir. Gözəl təbiəti, 
yeraltı və yerüstü resursları olan 
Qarabağ torpaqlarının iqtisadiyya-
tımıza böyük dividendlər gətirəcəyi 
şübhəsizdir. Təbii ki, quruculuq 
işləri həyata keçiriləndən, insanlar 
o torpaqlara qayıtdıqdan, tor-
paqların əkilib-becərilməsindən, 
sosial-iqtisadi infrastrukturun 
yaradılmasından sonra biz həmin 
bölgələrin inkişafımıza nə qədər 
böyük təkan verəcəyinin, müsbət 
təsir göstərəcəyinin şahidi olaca-
ğıq. 

Dövlət başçısı onu da 
qeyd etdi ki, “kənd təsərrüfatı 
sahəsində ciddi islahatlar apa-
rılır, şəffaflıqla, subsidiyalarla 
bağlı yeni mexanizmlər tətbiq 
edilir. Hər yerdə şəffaflıq, dövlətə 
və xalqa, vətəndaşlara xidmət 
etmək əsas prinsip olmalıdır. Heç 
bir ölkədə dövlət özəl sahibkara 
hansısa bədbəxt hadisəyə görə 
təzminat ödəmir. Sahibkarla-
rın sosial məsuliyyəti olmalıdır. 
Sağlam iqtisadi, investisiya mühiti, 
dövlət dəstəyi, şirkətlərin dövlət 

 qurumları ilə sıx təmasda olması, 
yerli və mərkəzi icra orqanlarının 
vahid yanaşması əldə olunan 
uğurları şərtləndirən amillərdir”.

Azərbaycanın işğaldan azad 
olunmuş ərazilərində kənd 
təsərrüfatının bərpası və inkişafı 
istiqamətlərinin müəyyən olun-
ması məsələləri, mövcud dünya 
təcrübəsi ilə yanaşı, bir sıra spesi-
fik məqamların da nəzərə alınma-
sını tələb edir.

Digər tərəfdən isə  1996-cı 
ildə qəbul edilmiş qərarla 
Azərbaycanda əkin təyinatlı kənd 
təsərrüfatı torpaqlarının əvəzsiz 
olaraq kənd yerlərində yaşa-
yan əhalinin şəxsi mülkiyyətinə 
verilməsi ilə nəticələnən və uğurla 
həyata keçirilən torpaq islahatları 
məlum səbəbdən işğal olun-
muş əraziləri əhatə etməmişdir. 
Yəni, azad olunmuş ərazilərdə 
torpaq islahatının aparılması və 
aqrar sahədə tam olaraq özəl 
sektorun fəaliyyətinə əsaslanan 
təsərrüfatçılıq fəaliyyətinin qurul-
ması vəzifəsi də qarşıda durur.

Azad olunmuş ərazilərdə kənd 
təsərrüfatı sahəsinin bərpasının 7 
istiqaməti müəyyənləşdirilmişdir. 
Qeyd edilən istiqamətlərin hər biri 
işğaldan azad olunan ərazilərin 
tədricən bərpası və inkişafı ilə 
bağlı kifayət qədər geniş əhatəli 
məsələlərlə xarakterizə olunur.

İşğaldan azad edilmiş 
ərazilərdə arıçılığın inkişafı diqqət 
mərkəzindədir. Artıq Kəlbəcərdə 
bu sahədə uğurlar var və onun 
gələcəkdə inkişaf etdirilməsi 
nəzərdə tutulur. Arıçılıq sahəsində 
ixtisaslı kadrların hazırlanması da 
planlaşdırılır. Bizim akademiya-
nın zoomühəndislik fakültəsində 
belə bir ixtisasın yaradılması da 
gözlənilir.

Aqrar sahədə aparılan islahat-
ların uğurla reallaşdırılmasında 
Kənd Təsərrüfatı Nazirliyinin 
rolunu xüsusi qeyd etmək lazım-
dır. Nazirlik cənab Prezidentin 
qarşıya qoyduğu vəzifələrin yerinə 
yetirilməsində qüvvələri səfərbər 
edir, onların icrasını sürətlə həyata 
keçirir.

Mütəxəssislər hesab edirlər ki, 
möhtərəm Prezidentimizin 2 fevral 
2021-ci il tarixdə “Azərbaycan 
2030: sosial-iqtisadi inkişafa dair 
Milli Prioritetlər”in təsdiq edilməsi 
haqqında imzaladığı sərəncam 
ölkəmizin qarşıdakı 10 il ərzində 
keyfiyyət etibarilə daha yüksək 
səviyyəyə çıxması üçün geniş 
imkan açmışdır. Onların fikrincə, 
milli prioritetlər dövlətin idarə 
olunmasında strateji planlaşma-
nın təcəssümüdür. Bu, ölkəmizin 
sosial-iqtisadi inkişafının bütün 
istiqamətləri üzrə risklərin azalma-
sına, sahələrin sürətli inkişafına 
töhfə verəcək.

Qənbər ABDULLAYEV,  
Azərbaycan Dövlət 

Aqrar Universitetinin 
zoomühəndislik fakültəsinin 

dekanı, aqrar elmləri doktoru, 
professor

Aqrar sektorun inkişafına 
dövlət qayğısı ilbəil artır
Ü mummilli lider Heydər Əliyevin uzaqgörənliyi, bilavasitə şəxsi təşəbbüsü ilə ötən əsrin 

90-cı illərində ölkə iqtisadiyyatının bütün sahələri ilə yanaşı, kənd təsərrüfatının inki-
şaf etdirilməsi istiqamətində də mühüm və təxirəsalınmaz proqram və layihələr işlənib 

həyata keçirilməyə başladı. “Aqrar islahatı haqqında”,“Torpaq islahatı haqqında” qanunlar 
qəbul edildi. Bundan sonra Azərbaycan kəndlisi öz pay torpağının tam hüquqlu sahibi oldu. Ulu 
öndərin sərəncamı ilə “Azərbaycan Respublikasının ərzaq təhlükəsizliyi Proqramı”nın təsdiq 
edilməsi göstərilən sahə üzrə yeni nailiyyətlərin əldə olunmasına mühüm töhfələr verdi. Bu 
proqram çərçivəsində görülmüş işlər nəticəsində kənd təsərrüfatı və ərzaq məhsullarının isteh-
salı əhəmiyyətli dərəcədə artmağa başladı. Ümummilli lider tərəfindən başlanan aqrar islaharla-
rı möhtərəm Prezidentimiz İlham Əliyev tərəfindən uğurla davam etdirilir. 

Qarşıya qoyulan  bütün bu 
vəzifələrin xüsusi əhəmiyyət 
daşıması təsadüfi deyil. 
Çünki indiyədək respublika-
mızda əhalinin etibarlı so-
sial müdafiəsinin, habelə 
vətəndaşların yüksək rifahının 
təmini istiqamətində reallaşdırı-
lan ardıcıl tədbirlər milli inkişaf 
modelinin sosialyönümlü səciyyə 
daşıdığını tam təsdiqləyib. Qeyri-
neft sektorunun və sahibkarlığın 
inkişafı, yeni müəssisələrin işə 
salınması məqsədilə həyata 
keçirilən islahatlar yoxsulluğun 
səviyyəsinin azaldılmasına, 
əmək qabiliyyətli əhalinin iqtisadi 
fəallığının yüksəlməsinə, eləcə də 
ölkəmizin məşğulluq strategiyası-
nın səmərəliliyinə əlverişli şərait 
yaradıb. 

Hazırda respublikamızda 
pandemiyanın milli iqtisadiyyata 
təsirlərinin azaldılması, həmçinin 
postpandemiya dövründə yeni 
iqtisadi inkişaf modelinin tətbiqi 
üçün real zəmin hazırlamaq 
məqsədilə önəmli tədbirlər həyata 
keçirilir. Azərbaycan hökuməti 
tərəfindən beynəlxalq müstəvidə 

baş verən problemin yarada 
biləcəyi fəsadların neytrallaşdırıl-
ması istiqamətində bütün zəruri 
addımlar atılır. 

Koronavirusla mübarizənin 
hələ də davam etdirildiyi bir vaxtda 
makroiqtisadi sabitliyin təmin olun-
ması da diqqət mərkəzində sax-
lanılır. Bunun üçün, ilk növbədə, 
biznes və investisiya mühitinin 
davamlı olaraq yaxşılaşdırılma-
sı istiqamətində məqsədyönlü 
siyasət aparılır, mütərəqqi qanun-
vericilik bazası möhkəmləndirilir, 
bu sahəyə səmərəli dövlət dəstəyi 
mexanizmləri formalaşdırılır, 
beynəlxalq təcrübədə uğurla 
sınaqdan çıxan təşkilati-hüquqi 
modellər, o cümlədən sənaye 
məhəllələri, aqroparklar və biznes 
inkubabatorlarının yaradılması 
davam etdirilir. Bununla yanaşı, 
dövlət idarəetmə sistemində, 
məhkəmə və hüquq, korrupsiya-
ya qarşı mübarizə sahələrində 
ciddi institusional islahatlar 
gerçəkləşdirilir. Eyni zamanda, 
investorların hüquqları etibarlı 
şəkildə qorunur, inzibati pro-
sedurlar sadələşdirilir və şəffaf 

mexanizmlər tətbiq edilir.
Burada diqqəti bir məqama 

da yönəltmək istərdik. Həyata 
keçirilən uğurlu islahatlar 
nəticəsində Azərbaycan iqtisa-
diyyatı 2014-cü ildən başlanan 
və bir neçə il davam edən qlo-
bal maliyyə-iqtisadi böhrandan 
itkilərsiz çıxdığı kimi, hazırda ko-
ronavirusun yaratdığı problemləri 
də tədricən möhkəmlənən iqtisadi-
maliyyə potensialı hesabına ara-
dan qaldırmağa, iqtisadi sabitliyi 
qoruyub-saxlamağa qadirdir.

Dövlət Statistika Komitəsinin 
(DSK) müvafiq göstəricilərinə 
diqqət yetirsək, reallaşdırılan 
tədbirlərin müsbət nəticələr verdi-
yini aydın görə bilərik. Belə ki, cari 
ilin 9 ayında Azərbaycanda 62,9 
milyard manatlıq və ya əvvəlki ilin 
müvafiq dövründəkindən 4,8 faiz 
çox ümumi daxili məhsul (ÜDM) 
istehsal olunub. Əlavə dəyər isteh-
salı iqtisadiyyatın qeyri neft-qaz 
sektorunda 6,2 faiz artıb, neft-qaz 
sektorunda isə 1,4 faiz azalıb. 

İlin əvvəlindən keçən 9 ay 
ərzində ölkə üzrə 36,6 milyard ma-
natlıq sənaye məhsulları istehsal 
edilib ki, bu da 2020-ci ilin müvafiq 
dövrünə nisbətən 4,5 faiz çoxdur. 
Ümumilikdə, bu dövrdə sənayenin 
qeyri-neft-qaz sektorunda məhsul 
istehsalı 19,6 faiz artıb. 

DSK-nın hesabatına əsasən, 
9 ay ərzində əsas kapitala 9 
milyard 560,2 milyon manat 
vəsait yönəldilib. İstifadə olunan 
ümumi vəsaitin 67 faizi məhsul 
istehsalı və 25,4 faizi xidmət 
obyektlərinin, 7,6 faizi yaşayış 

evlərinin tikintisinə sərf edilib. Onu 
da qeyd edək ki, 65,9 faizi daxili 
sərmayələr olan bu vəsaitlərin 
66,8 faizi bilavasitə tikinti-quraşdır-
ma işlərində xərclənib. 

Yanvar–sentyabr aylarında 
ölkə üzrə neft-qaz sektoruna 4 
milyard 33,8 milyon manat vəsait 
yönəldilib. Qeyri neft-qaz sektoru-
nun inkişafına istiqamətləndirilən 
5 milyard 526,4 milyon manat 
vəsaitin 1 milyard 41,1 milyon ma-
natından (ümumi sərmayənin 10,9 
faizindən) qeyri- neft-qaz sənayesi 
sektorunda istifadə olunub. 

Yeri gəlmişkən, bu dövrdə əsas 
kapitala 3 milyard 256,6 milyon 
manat xarici kapital da yatırılıb. 
Həmin vəsaitin 94,7 faizi Birləşmiş 
Krallıq, ABŞ, Yaponiya, Türkiyə, 
Norveç, İsveçrə, Malayziya, Rusi-
ya, Fransa, İran və Virgin adaları 
investorlarına məxsus olub. 

DSK ötən aylar üzrə ölkədə 
muzdla işləyənlərin orta ay-
lıq əməkhaqqı barədə də 
məlumat açıqlayıb. Bildirilir ki, 
Azərbaycanda cari ilin 8 ayı üzrə 
muzdlu işçilərin orta aylıq nomi-
nal əməkhaqqı 2020-ci ilin eyni 
dövrünə nisbətən 2,2 faiz artaraq 
725,6 manata çatıb. Əhalinin ümu-
mi gəlirlərinə gəldikdə isə həmin 
məbləğ cari ilin yanvar-sentyabr 
aylarında 42,3 milyard manat olub 
ki, bu da nominal ifadədə keçən 
ilin müvafiq dövründəkindən 2 faiz 
çoxdur.

Azərbaycanın ötən aylar 
ərzində xarici ticarət əlaqələrində 
də müsbət nəticələr qeydə alınıb. 

Hesabata görə, cari ilin 8 ayı 
ərzində gömrük orqanlarında 
qeydiyyatı aparılmış, lakin gömrük 
rəsmiləşdirilməsi tam başa çatma-
mış ixrac olunan xam neft və təbii 
qazın statistik qiymətləndirilmiş 
dəyəri də nəzərə alınmaqla 
ölkənin xarici ticarət dövriyyəsinin 
dəyəri 20 milyard 100,1 milyon 
dollara çatıb. Ticarət dövriyyəsinin 
dəyər ifadəsində 12 milyard 750,6 
milyon dollarını ixrac, 7 milyard 
349,5 milyon dollarını idxal 
məhsulları təşkil edib ki, bu da 
5 milyard 401,1 milyon dollarlıq 
müsbət ticarət saldosu deməkdir.

Xarici ticarətdə digər mü-
hüm fakt ixracda qeyri-neft 
məhsullarının xüsusi çəkisinin art-
masıdır. Hesabatda bildirilir ki, cari 
ilin 8 ayı ərzində Azərbaycandan 
1 milyard 584,5 milyon dollarlıq 
qeyri-neft məhsulları ixrac olunub. 
Bu isə ötən ilin müvafiq dövrünün 
analoji göstəricilərindən faktiki 
qiymətlərlə 37,4, real ifadədə 24,3 
faiz çoxdur.

Bütün bu göstəricilər 
Azərbaycanın hazırda 
2021– 2030-cu illəri əhatə edən 
keyfiyyətcə yeni bir strateji 
mərhələyə daxil olmasından xəbər 
verir. Prezident İlham Əliyevin 
rəhbərliyi ilə həyata keçirilən iqti-
sadi strategiya və dərin islahatlar 
ölkəmizin iqtisadi qüdrətinin daha 
da artacağına, müasir həyat stan-
dartlarına əsaslanan yüksək sosial 
rifah cəmiyyətinin formalaşacağı-
na zəmin yaradıb. 

Hazırda postpandemiya 
dövrünün astanasındayıq. Ölkə 

Prezidenti tərəfindən “Azərbaycan 
2030: Sosial-iqtisadi inkişafa dair 
Milli Prioritetlər” barədə sərəncamı 
da bu məqsədə yönəldilib. 

Yeri gəlmişkən, “Azərbaycan 
2030: sosial-iqtisadi inkişafa dair 
Milli Prioritetlər”də vurğulanır ki, 
milli iqtisadiyyatımız qlobal iqtisa-
diyyatın tərkib hissəsi olduğundan, 
xarici mühitdən təsirlənə bilir. Bu 
səbəbdən uzunmüddətli dövrdə iq-
tisadiyyatın daxili və xarici təsirlərə 
dayanıqlığı gücləndirilməli, 
makroiqtisadi sabitlik daha da 
möhkəmləndirilməlidir. Ölkədə 
makroiqtisadi sabitliyin və daya-
nıqlığın gücləndirilməsi məqsədilə 
yeni reallıqlara uyğun büdcə qay-
dasına əsaslanan fiskal çərçivə 
formalaşdırılmalıdır.

Qələbə nəticəsində işğaldan 
azad edilmiş ərazilərin ölkənin 
ümumi iqtisadiyyatına reinteq-
rasiyasından, yeni beynəlxalq 
və regional nəqliyyat-logistika 
dəhlizlərinin imkanlarından fay-
dalanmaq Azərbaycanın inkişa-
fına böyük təkan verəcəkdir. Bu 
çərçivədə regionda təhlükəsizliyin, 
sabitliyin, rifahın və qarşılıqlı 
faydalı əməkdaşlığın forma-
laşması, eləcə də iqtisadi və 
ticarət əlaqələrinin inkişaf etməsi 
Cənubi Qafqazın lider dövləti olan 
Azərbaycanın region iqtisadiy-
yatının ümumi arxitekturasının 
müəyyən edilməsində rolunu daha 
da möhkəmləndirəcəkdir.

Son 18 ildə respublikamızın 
əldə etdiyi uğurlu nəticələr, inkişaf 
göstəricilərinin davamlı olaraq 
yüksəlməsi həyata keçirilən 

siyasətin, aparılan islahatların 
real həyatda təsdiqini əks etdirib, 
sosial-iqtisadi nailiyyətlərin da-
vamlılığı və dayanıqlı inkişaf üçün 
etibarlı zəmin yaradıb. Təsadüfi 
deyildir ki, dünyada yaşanan ən 
ağır maliyyə və iqtisadi böhranı 
şəraitində belə Prezident İlham 
Əliyevin çevik, praqmatik siyasəti 
sayəsində Azərbaycan xarici 
iqtisadi təsirləri neytrallaşdırıb, 
nəzərdə tutulan bütün sosial-iqti-
sadi proqramlar tam icra edilib, iq-
tisadiyyatımız artıb. Bütün bunlara 
nail olunmasında isə iqtisadiyyatın 
şaxələndirilməsi, neftdən asılılığın 
minimuma endirilməsi, sahibkar-
lıq fəaliyyətinin genişləndirilməsi 
tədbirləri xüsusi önəm kəsb edib.

Azərbaycan əvvəlki illərdə 
olduğu kimi, cari ilin ötən ayların-
da da Prezident İlham Əliyevin 
rəhbərliyi ilə dinamik inkişaf yolu 
keçib, bütün sahələrdə ciddi 
nailiyyətlər əldə edilib, respub-
likamız öz iqtisadi tərəqqisi ilə 
inkişafın milli modelini formalaş-
dırıb. Ölkəmizin hərtərəfli inkişa-
fı, verilən hər bir vədin konkret 
əməli işdə öz təsdiqini tapması 
xalq-iqtidar birliyini daha da 
möhkəmləndirib, vətəndaşların 
Prezident İlham Əliyevin ətrafında 
sıx birləşməsini gerçəkləşdirib. 
Dövlət başçısının rəhbərliyi ilə 
reallaşdırılan mükəmməl iqtisadi 
strategiya nəticəsində islahatların 
davamlılığı təmin edilib, iqtisadi 
inkişaf daha da sürətlənib.

Vaqif BAYRAMOV,  
“Xalq qəzeti”

Dövlət quruculuğu xəttinin fundamental əsası
Son illər ölkəmizdə qeyri-neft sektorunun inkişafı, 

makroiqtisadi sabitliyin təmini, iqtisadiyyatın rəqabət 
qabiliyyətinin yüksəldilməsi, ixrac potensialının artırılma-
sı, regional siyasətin davam etdirilməsi, sosialyönümlü 
siyasətin prioritetliyinin qorunub saxlanılması, maliyyə 
intizamının, şəffaflığın gücləndirilməsi kimi məsələlərə daha 
çox önəm verilir. Bunlarla bərabər, büdcənin sosialyönümlü 
olması da diqqət mərkəzində saxlanılır. 

